
ఉద్భటారాధ్యచరిత్రము











	చ.	
అని కృతనిశ్చయుం డగుచు నగ్గురుకుంజరుఁ డొక్కనాఁడు పా

వనసలిలంబులం దడిసి వచ్చి విశుద్ధతరస్థలంబునం

దనుపమభస్మరుద్రమణు లాదిగఁ గల్గిన శైవచిహ్నముల్

మన మలరంగఁ దాల్చి పురమర్దనలింగముఁ బ్రాణలింగమున్.

	శా.	
హస్తాబ్జంబున సంగ్రహించి వరపద్మాసీనుఁడై జాతవే

దస్తారాధిపభానుభానువులకున్ దానైక్యుఁడై యొప్పు త

న్నిస్తంద్రోజ్జ్వలమూర్తిపై విషయముల్ నెక్కొల్పి యోగంబుచే

మస్తోద్భేదము చేసి జీవితము సంబంధంబుఁ ద్రోచెన్ వెసన్.

	గీ.	
ఆమహాయోగి బ్రహ్మరంధ్రాంతరంబు

వెడలె శతకోటిరవిదీప్తివిలసనంబు

గలుగుతేజం బొకండు తత్కరతలేశ

లింగమును గూడి హరుఁ బొందె లీల నెగసి.

	క.	
జితభవబంధనులను త

త్సుతు లధికులు శాస్త్రసరణితోఁ దత్తనువున్

చతురత శైవజ్ఞానా

హుతిగా భావించి రంత యోగ్యప్రాజ్ఞుల్.

	ఉ.	
అమ్మహనీయమూర్తి తనువందలిధూమము సర్వదిక్కులన్

గ్రమ్ముచు మీఁద రాలు నమరద్రుమనిర్గతపుష్పవృష్టిగం

ధమ్ములతావి గెల్చి వటధామవిహారుల నప్పిశాచబృం

దమ్ములఁ గప్పె నీలజలదప్రతిపక్ష మహస్సహాయమై.

	గీ.	
సిద్ధరసమున వేధించు చెనఁటిలోహ

దళము లమలసువర్ణత్వకలన వెలుఁగు

నట్లు ఖేచరు లుద్భటునంగధూమ

సంగమునఁ జేసి శంభువేషములు గనిరి.

		 ఈ పేజీలో చివరి మార్పు 30 అక్టోబరు 2020న 03:04కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

